کؤشکو بالابان اويونو
رضا همراز
آذربايجاندا اساسا نسبتاً بویوک لر آراسيندا اوينانيلان قديم اويونلاريندان بيريدير. کؤشکو بالابان اويونو بوگونلر اونودولسادا واختی ایله اوزونه گوره یئر توتموش آذربایجان اویونلاریندان بیریسی ایدی . مع الاسف بو اویونا گوره بو سطیرلری یازاربیر یازی او دا رحمتلی هلال ناصری دن گوزومه دیمیشدیر. سونرالار بو یازینین اونمی سبب اولموشدور کی ، بویوک عالیم اوستاد محمد علی فرزانه اونون وارلیق درگی سینده بیر ایکی سطر ایضاح لا یئنی دن نشر ائتدیرسین .ماراقلی دیر کی اوستاد فرزانه بونو کوشکو بالابان ماهنیسی دا قید ائدیر . سهو ائدیب ، یانیلماسام ، دیرلی ملانصرالدین ژورنالینین سایی لارینین بیریسینده ، همین اویونا عاید بیر طرح یا خود رسم ده سون صحیفه لرین بیریسینده گئتمیشدیر . دئدیک لره گوره بو اویون گولوستان و تورکمن چای مقاوله لری امضالالاناندان سونرا باشلانمیشدیر . بلکه ده همین اویون بیر نوع اعتراضی اویون ایدی .

کوشکو بالابان اویونونون ایزی ادبیاتیمیزدا :
1- آراییب ، آختاردیقلاریمیزین اساسیندا بیرینجی دونه همین آدا تبریزین بیلگین ، قدر ، هابئله تایی آز گورونن شاعیرلریندن اولان آیت ا... میرزه محمد تقی حجة الاسلام « تبریزلی نیّر » - ین الفیه اثرینه راستلاشیریق . بو نشر اولونمامیش اثرده شاعیر بیر سیرا آذربایجان دب لری ایله اویونلارینادا چوخ گوزل توخونموشدور کی بیز اونو باشقا یئرده نسبتاً گئنیش شکیل ده یازمیشیق (1) نیّر همین مثنوی سینین بیر یئرینده  بئله افاده سی اولور :
و کوشک بالابان فی الاعیاد
فانه من سنن الالواد
بیلیریک کی آیت ا... نیّر هجری 1248 اینجی هجری ایلنده قوجا تبریزده ایشیق دونیایا گوز آچمیشدیر . یعنی فتحعلی شاه  زمانی . بئله لیک له هله لیک الیمیزده 150 ایل هنده ورینده اولان بیر سند بو اویونون تاریخیندن الیمیزده دورور . نیّرجه بو اویونو  بویوک لر  معمولا بایرام گونلرینده اوینایاردی لار.
2- بو شاعیردن سونرا کؤشکو بالابان اويونونا استاد سید محمد حسین شهريارین شعرینده راستلاشیریق . داهی شاعیریمیز اوستاد شهریاردا همین شعرین ، آذربایجانین مدریک شاعیری محمد راحیم منظوم مکتوبوندا بئله بویورموشدور :
كوشكو بالابان آرازا باخار
آراز سويي هنوز، گؤزلردن آخار
ائل نيسگيلي پيس يانديرار، پيس ياخار
غم وار ايكن، قارداش دئييب قاينارديق
«يولداش مني قورد آپاردي » اوينارديق.
حدس وورولور همین اویونو شاعیریمیز شهریاردا ائله اوزو گنج چاغلاریندا اوینامیش ایدی .
3- اوچونجو شاعیرکی بو اویونا توخونموشدور ، حالیا تبریزده یاشایان حاج محمد امین سلطان القرایی اولموشدور . اودا همین شعردن یارارلاناراق اوزو بو وزن ده بیر شعر قوشموشدور کی اوزلویونده انترسان دیر . غریبه دیر کی ، شاعیر اویونا یازدیغی وجه تسمیه ده« کوشکو بالابان م یو ، بلکه « کوشکو بالابام »  قیده آلیر .شعرین بیر کیچیک حصصه سی تبریزده یایملانان غروب درگی سینده نشر اولسادا بوتون لویو هله نشر امکانی الده ائتمه میشدیر .
"کوشکو  بالابان  آرازا     باخار                       آرازین  سویو   گؤزلردن  آخار
غصّه – م اودلانار، غم لریم  شاخار                       دردیم   کؤکسومه    یارالار   تاخار
جانیم   وطنیم،    آرازیم   منیم 
آرازیم   گلیر،    سویو  بول    گلیر                        قایغیسی    داخی     اوره گیم   دلیر
سانکی     کدر لر   باشیما     الیر                         او  تای  دا   قوزو   آغلایاق   ملیر
جانیم   وطنیم،    آرازیم  منیم 
کئچیر  زمانه،   سورون لار   قالیر                        کؤنول لر  غمه    دنیز  تک    دالیر
حسرت   باغچانین  هر یئرین   آلیر                        ظفر نغمه سین   سؤیله  کیم  چالیر؟!
جانیم   وطنیم،    آرازیم  منیم 
گول لر  آچمادان  هر  سحر  سولار                        قارانلیق،  ظلمت،  هر  یئره    دولار
آنا لار   باشین   دورما دان    یولار                        آیریلیق   دردی    چوخ   آغیر  اولار
جانیم   وطنیم،    آرازیم  منیم 
کوتله  نین    سسی    افق لر   آشیر                        صبیر  کاساسی   بیر  دولوب   داشیر
ایش  لر  قایداسی   یئریندن    چاشیر                        آیدین دی، هر کس  اؤز باشین  قاشیر
جانیم   وطنیم،    آرازیم  منیم 
سلطانیم   اولوس   کئچمیشین    آنار                         اؤلکه  سی  اوچون   اوره گی   یانار
کندی   تاریخین    دوشونوب     قانار                        هئچ  کیم  اولدوغون  بیر  کره  دانار؟!
جانیم   وطنیم،    آرازیم  منیم ...

کوشکو بالابان نئچه اوینانیلاردی ؟
دئدییمیز کیمی بير مدت بوندان اؤنجه بیر سیرا آذربایجانین یئرلرینده اوزل لیک له آراز چايي قيراقلاريندا گنج لر دسته-دسته توپلانيب کؤشکو بالابان اويونونو اوينايارديلار. 
اونلاردان قوّتليلري 5-7 نفر بيرينجي جرگه‌ني دوزلديب اللريني بير-بيريلرينين چيينينه قويوب دورارديلار.ايکينجي جرگه 3-5 نفر اولوب بيرينجيلرين چيينينه چيخيب دورارديلار. اوچونجو جرگه ايسه 2-3 نفردن عيبارت اولوب ايکينجي جرگه‌نين چييني اوسته چيخيرديلار. سونرا بير يئرده کؤشکو بالابان ماهني سيني اوخويوب دولانارديلار. 
ماراقلی دیر دیر بو اویونون لنگه سی ایران جغرافیاسیندا کی اویونلار ایچره اصلا گورونمه میشدیر و نظره گلیر کی ائله یالنیز  دوغو آذربایجان اوچون عاید اولونموش بیر اویوندور .
بو بير اويوندوركي، تبريزده بو آخرلره كيمي اوينايارديلار. بو اويونون اولي باشلاييب او تاريخدن كي، آذربايجان تاريخي حادثه‌لر نتيجه‌سينده شمالي و جنوبی ـ دئيه ايكي حصه‌يه آيريليبدير.بو اويون آخشام وقتي گون باتان زمان باشلاناردي. اوينايانلارين دا سايي هر نه‌قدر اولسايدي عيبي يوخ ايدي. اول اوينايانلار حلقه كيمي دوزولوب قوللاريني بير ـ بيرينه كئچيريرديلر و هر كس ده گرك قولوني او بيرينين قولونا كئچيرندن سونرا اللريني دال طرفده محكم بير ـ بيرينه كئچيره ايدي. ائله كي اولينجي حلقه دوزلدي، ايكينجي حلقه اونلارين چيگنينه چيخاردي و يئنه حلقه وورارديلار. اوچونجو سيرا دا ايكينجي نين چيگنينه چيخاردي. ائله‌كي، بو اوچ صف دوزه‌لردي، بو سؤزلري اوخويوب و فيرلانارديلار تا گون باتاردي و اويون داغيلاردي. 
كؤشكو بالابان آرازا بـاخـار
آرازين سويو گؤزلردن آخار
آي آراز قورو، آخما بير زمان
اي بيزي اودا يانديريب ياخان
سنلـه آيـريلدي آنــا بالادان،
كوشكو بالابان آرازا  باخار
***
آنـا چيغيرير“ واي بـالام هاني”
بالا چيغيرير “ واي آنام هاني”
مه‌لر قويدون سن هرايكي‌جاني
كوشكو بالابان آرازا باخار
آرازين سويو گوزلردن آخار
***
داغلاريندا وار قـانيمين ايـزي
ايندي ده باخير آنامين گؤزي،
اوجا داغلاردان آختاريـر بيزي
كوشكو بالابان آرازا  باخار
آرازين سويو گوزلردن آخار
***
گون بـاتان زمان قلبيم داراليـر
باغريم اولور قان رنگيم سارالير
باخـارام سنـه هـاوا قـاراليـر،
كوشكو بالابان آرازا  باخار
آرازين سويو گوزلردن آخار
***
ياردان آيريلدي آداخلي قيزلار
ديزي قوجاقلي، اوركدن سيزلار
دؤوره‌مه گلين آي آداخسيزلار
كوشكو بالابان آرازا باخار
آرازين سويو گوزلردن آخار
***
ايللر دولاندي،آغلاركن ياتديق
طالع اوياندي، بير ـ بيرين تاپديق
بيراورك‌ـ بيرقان،بير يئره چاتديق
محبت گؤزي بير يئره باخار
آرازين سويو گوزلردن آخار
***
چاتدي بير ـ بيره اوغول آنـالار
اوزاقدان گؤروب قوللارين آچار
آنان گل دئييب، باغرينـا بـاسـار
محبت گؤزي بير يئره باخار
آرازين سويو  گوزلردن آخار»
بو اويوندا اويونو باجارمايانلار اويوندان کنارلاشديريليردي. قالان اويونچولار اويونون سونونادک اوينايير. اويوندا اودماق، ائله‌جه ده اودوزماق کيمي قايدالار يوخدور. 

